
Nunatsinni inuusuttut inuiaqatigiinni kiffartuusseqataanissaat anguniarlugu 

minnerunngitsumillu suliffissaaleqisut nunaqarfinni illoqarfinnilu 

kiffartuusseqataanermi periarfissaqartinneqarnissaat nunattalu iluani 

kiffartuusseqataanikkut suleqataanissaat anguniarlugu kommuunit peqataatillugit 

periarfissanik qulaajaanissamik misissuisoqarnissaanik oqallinnissamik siunnersuut. 

(Inatsisartunut ilaasortaq Hans Enoksen, Partii Naleraq) 

 

 

Akissuteqaat  

 (Inuussutissarsiornermut Aatsitassanullu Naalakkersuisoq) 

 

 

Siullermeernera 

 

Apeqqutilliissummik oqaluuserisassatut siunnersuummut soqutiginartumut Naalakkersuisut 

qujapput. 

 

Suliffeqartitsinermut periusissiamik Naalakkersuisut suliaqarneq ingerlappaat, tassanilu ipput 

pilersitsinerit arlallit, ilaatigut illoqarfinni nunaqarfinnilu inuusuttut suliffissaaleqisut 

suliffissaaleqinerinik akiuisussat. Kingusinnerpaamik 2017-imi suliffissaaleqinerup 

affaannanngortinnissaa Naalakkersuisut anguniagaraat. 

 

Inuusuttorpassuit ilinniagaqarnatilluunniit suliffeqanngitsut, arlalinnik assigiinngitsunik 

unammillerfissaqarsinnaasunut taakkununnga arlalinnik assigiinngitsunik naleqqussakkanik 

neqeroorutinik pisariaqartitsisunik Naalakkersuisut sianiginnipput. 

 

Meeqqanut inuusuttunullu suliassaqarfimmi immikkut ittumik iliuuserisap pingaarnertut 

anguniagaqarfia tassaavoq meeqqat inuusuttullu navianartorsiortitaasunut tunngatillugu 

pissutsit. Ilaqutariinnik ikiorsiisarfinnut, ilaqutariinnut højskolinut, angajoqqaanngulersunut 

pikkorissartitsinernut aamma ilaqutarsianut iliuuserisanut tapiissuteqartoqartarpoq, kiisalu 

ilaatigut inuusuttunut ornittakkanut aamma paasissutissiiniartarnernut tapiissuteqartarluni. 

 

Pingaartumik ilaqutariinni meeqqanut inuusuttunullu navianartorsiortitaasunut tunngatillugu 

pissutsinik pitsanngorsaanerit inuusuttut suliffissaaleqisut inuunerminni 

ingerlariaqqinnissaannut aalajangiisutut pingaaruteqartuupput. 

 

Inuusuttut ilinniarfiini piareersaanermik ingerlassat suliaqarfiupput, inuusuttunut, 

assersuutigalugu oqaatsinik sammisassatigut piginnaasat amigaataasut killiliisut pissutigalugit 

meeqqat atuarfianeereernermik kingorna inuusuttut ilinniagaqarfianni toqqaannartumik 

ingerlaqqissinnaanngitsunut. Naalakkersuisut kissaatigaat inuusuttut ilinniarfiini 

piareersaanermik ingerlassat sapinngisatut periarfissaqarfiini illoqarfinni pisassasut, 

taamaalilluni piareersaanermik ingerlassat aamma inuusuttut ilinniarfiisa akornanni 

ikaarsaariarneq oqilisarneqassammat. 

 

Ukiuni 2014-2017-imi Piareersarfiit aningaasaliissutit ilassuteqarfigalugit 

nukittorsarneqassasut kissaatigineqarpoq. Ukiut arlallit ingerlaneranni tiguneqartartut 

amerlisinnissaat siunertarineqarpoq, taamaalilluni inuusuttut sapinngisamik amerlanerpaat 

ilinniagaqarfimmiilissammata, imaluunniit iliuutsini inuusuttunik ilinniagaqarnissamut 

piukkunnarsaasuni ingerlassaqalersillugit. Tamanna 2015-imi Aningaasanut Inatsisissatut 

Siunnersuutip piareersarneranut atatillugu pingaarnersiorniarneqassaaq. 

 

Nunatsinni innuttaasut tamarmik atuagarsorluni ingerlassanut piareersimasuunnginnerat assut 

sianiginiarparput, taamaattumillu Piareersarfimmi pisussatut nukittorsaaneq atuagarsornermik 

sanngiissuseqartunut sammitinneqassaaq. Aningaasaliissutinik amerlanernik 

tapiissuteqarfigineqarutta suliassaqarfiit makku iluini pilersitsinernut pingaarnertut 

atugarinissaat kissaatigaarput: 

 

A) Atuagarsornerunngitsunik ingerlassanik ineriartortitsillunilu ingerlassinerit, soorlu 

Piorsaavimmi sannavinnik ingerlassanut assingusunik 

 

B) Suliffeqarnissamut sungiusarneq 

 

C) Atuagarsornermik sanngiitsunut neqeroorutinik ineriartortitsinerit, soorlu inunnut 

atuarnermik allannermillu ajornartorsiutilinnut aamma ordblindiusunut. 

 

Pilersitsinerit tamakku inuusuttut aalajangersimasumik piginnaanngorsarnermik 

ingerlassamut imaluunniit suliffigiligassavimmut piareersaassapput. 

 

Kommunini ilinniagaqartitsinermik suliffissarsiuussisarfillu akornanni suleqatigiinneq aamma 

Piareersarfinnut tunngatillugu qaninnerusumik suleqatigiinnikkut nukittorsarneqassasoq 

kissaatigineqarpoq, taamaalilluni innuttaasunut periarfissat tamarmik misilerarneqarlutillu 

akuerineqassallutik. 

 

Ilinniagaqarnermik suliaqarfiusumi pitsaanerusumik ilitsersuisarneq isumannaarniarlugu 

pitsaanerusumik aamma nuna tamakkerlugu ilitsersuisarnermik pilersitaq Naalakkersuisut 

ingerlateqqippaat. Ilitsersuinermik iliuuserisamik nukittorsaanissamik tamanna 

siunertaqarpoq, ilitsersuisartut amerlanerit pitsaanerusumillu ilinniagaqarsimasut 

isumannaarnerisigut, aammalu inuusuttut ilitsersorneqarnissamik pisariaqartitsisut aamma 

pissarsiaqarsinnaanissaasa isumannaarneratigut. 

 

Inuusuttunut suliffissaaleqisunut, pisortanit ikiorsiissutitut ittunik pilersuinissamut 

ikiorsiissutisisartunut, suliffeqalerneq imaluunniit ilinnagaqalerneq pillugu anguniakkamut 

qanillattorsinnaanerannut inuusuttup suliffissaaleqisup aqqutigisassaanut isumaqatigiissutitut 

ittuusussamik iliuusissatut pilersaarusiortoqassaaq. 

 

Ilassutissatut iliuutsit tamakku innuttaasunik inuusunnerusunik annertuumik 

piareersaasinnaassasut, aammalu suliffeqalernissamut periarfissaannik annertusaassasut 

Naalakkersuisut nalilerpaat. 

 

Sullinniakkat sinneri/inuusuttut ikilisarniarlugillu ilinniagaqartinniarnerannut 

anguniagaqartumik iliuuserisaq pisariaqartoq, kiisalu iliuuserisaq taama ittoq 

aallartinneqareersimasoq Naalakkersuisut ilisimavaat. Iliuuserisaq taanna, soorlu 

allanneqareersutut tassaavoq ilaatigut sullinniakkanik paasisaqaqqinniarneq, kiisalu 

pilersitsinerit nassuiarneqartut assigiinngitsut. Naalakkersuisut taamatut akissuteqarnermikkut 

suliassaqarfimmi Naalakkersuisut politikkiannik inaarutaagallartumik nassuiaateqarput. 

 

Pilersitsinernut aallartisarneqareersimasunut, kiisalu iliuutsinut nutaanut nutarsakkatut 

killiffik Inatsisartut 2015-imi upernaami ataatsimiinnerata nalaani agguaanneqarsinnaasumut 

nassuiaammut katersorneqarnissaa Naalakkersuisut piareersimaffigaat. 

 

 


